
皇明從信錄卷十四

　　　東莞陳　建輯　　　　　秀水沈國元訂

己丑〈永樂七年〉

正月遣中官鄭和領兵航海通西南夷封海神宋靈惠夫

人林氏爲護國庇民妙靈昭應弘仁普濟天妃建祠于京

師之儀鳳門祀之

　〈丘氏濬日永樂初命中貴駕巨糮自福建之長樂五虎門航大海西南行抵林邑又自林邑正南行八晝夜抵〉

　〈滿剌加由是而達西洋古里大國分航徧往支國阿丹榜葛剌忽魯謨斯等處或日亦爲訪建文〉

二月車駕發京師廵幸北京命　皇太子監國庶務惟文

武除拜四夷朝貢邊境調發上請行在餘常務悉啟聞處

分仍命吏部尙書兼詹事蹇義兵部尙書兼詹事金忠右

春坊大學士兼翰林侍讀黃淮左諭德兼翰林侍講楊士

奇輔導監國諭義等曰居守事重今文臣中𥳑留汝四人

輔導監國若唐太宗𥳑輔監國必付房玄齡等汝宜識朕

此意敬恭無怠因諭黃淮楊士奇曰東宫侍側朕問講官

今日講何書對曰論語君子小人和同章因問何以君子

難進易退小人則易進難退對曰小人逞才而無耻君子

守道而無欲又問何以小人之勢常勝對曰此係上人之

好惡如明主在上必君子勝矣又問明主在上小人都不

用乎曰小人果有才亦不可盡棄須常誡飭之不使有過

--

可也朕甚喜其學問有進汝等其盡心輔導之於是命學

士胡廣侍講楊榮金糼孜及户部尙書夏原吉等扈從○

前忠誠伯除名茹瑺有罪下獄死○會試天下貢士取陳

燧等一百人以　上廵幸北京故未廷試

三月北京行後軍都督僉事平安暴卒〈詳建文註中〉○是月壬

辰車駕至北京　上登午門樓召胡廣等三人從　上曰

此處好看山今日風沙不見無風沙時來觀下樓御奉天

門謂廣曰汝初至此未諳風土食後不可卽臥好生痞氣

身欲常溫不可過凉有汗不宜解衣透風此閒能致疾朕

居此久故知之廣三人叩頭曰　陛下念臣至此天地生

成之恩豈敢忘也○都御史虞謙給事中杜欽奉命廵視

兩淮啟穎州軍民缺食請發廪賑貸　皇太子遣人馳諭

之曰軍民困乏待哺嗷嗷卿等尙從容啟請待報汲黯何

如人也卽發廪賑之勿緩

四月給事中郭驥等使北虜

閏四月擢兵部侍郎方賓爲兵部尙書睦禮部尙書趙和

傳奉　聖旨方賓授兵部尙書今日便到任盖當時𥳑用

大臣皆出親擢公朝傳旨行之也

　〈按　祖宗朝用人皆吏部具缺閒　上親𥳑除　　　　　　至宣德末二楊執政　　　　　　正〉

　〈統中王振用權　　　　　　　景泰而後始令吏部會推而實亦內閣與司禮監陰主其柄用人之得失隨〉

